
Acht dá cheadú orduithe nua arna ndéanamh faoin Acht seo a chur in ionad orduithe 
athnuachana neamhéagtha; do dhéanamh socrú go mbeidh éifeacht leis na horduithe nua 
sin amhail is dá mb’orduithe athnuachana iad arna ndéanamh faoi alt 15(3) den Acht 
Meabhair-Shláinte, 2001 arna leasú leis an Acht seo; do leasú alt 15 den Acht Meabhair-
Shláinte, 2001 chun socrú a dhéanamh gur 6 mhí an tréimhse uasta choinneála d’othar dá 
bhféadfar foráil a dhéanamh in ordú athnuachana arna dhéanamh faoin alt sin; do dhéanamh 
socrú go mbeidh ceart ag an othar, nó ag a ionadaí dlíthiúil nó ag a hionadaí dlíthiúil, i 
gcás ordú athnuachana arna dhéanamh le haghaidh tréimhse is faide ná 3 mhí agus, i 
dteannta aon cheart athbhreithniúcháin eile faoin Acht Meabhair-Shláinte, 2001, iarratas 
a dhéanamh, tráth nach luaithe ná 3 mhí ón dáta a rinneadh an t-ordú athnuachana, chun 
go ndéanfaidh binse athbhreithniú ar an ordú athnuachana sin, d’fhonn go ndeimhneoidh 
an binse dó féin i dtaobh an bhfuil nó nach bhfuil neamhord meabhrach ar an othar sin; do 
dhéanamh leasuithe iarmhartacha ar fhorálacha áirithe eile den Acht Meabhair-Shláinte, 
2001; agus do dhéanamh socrú i dtaobh nithe gaolmhara. [3 Deireadh Fómhair 2018]

Achtaítear ag an Oireachtas mar a leanas:

Léiriú

1. (1) San Acht seo—

  ciallaíonn “Acht 2001” an tAcht Meabhair-Shláinte, 2001;

  ciallaíonn “Aire” an tAire Sláinte;

  ciallaíonn “ordú athnuachana ionaid”, i ndáil le hordú athnuachana neamhéagtha, an 
t-ordú arna dhéanamh faoi alt 3(1)(b) a chuirtear in ionad an ordaithe athnuachana 
neamhéagtha;

  ciallaíonn “ordú athnuachana neamhéagtha” ordú a airbheartaíonn a bheith ina ordú 
athnuachana arna dhéanamh faoi alt 15(3) d’Acht 2001 i gcás nach mbeidh an tréimhse 
dá ndearnadh é dulta in éag roimh thosach feidhme alt 3.

 (2) Beidh feidhm ag alt 2(1) d’Acht 2001 maidir le léiriú an Achta seo mar atá feidhm aige 
maidir le léiriú an Achta sin.

Caiteachais

2. Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh an 
tOireachtas.

Orduithe athnuachana ionaid

3. (1) Faoi réir fho-alt (2), i gcás go bhfuil othar ina ábhar nó ina hábhar d’ordú athnuachana 
neamhéagtha, déanfaidh an síciatraí sainchomhairleach atá freagrach as cúram agus 
cóireáil an othair, tar éis dó nó di scrúdú a dhéanamh ar an othar a luaithe is féidir tar 
éis thosach feidhme an ailt seo ach, in aon chás, tráth nach déanaí ná 5 lá oibre (nó, 
má cheadaíonn an tAire i scríbhinn é, 8 lá oibre) tar éis an tosach feidhme sin, i gcás 
gur deimhin leis nó léi de bhua an scrúdaithe sin go leanann neamhord meabhrach de 
bheith ar an othar—

  (a) a dheimhniú, i bhfoirm a shonróidh an Coimisiún, go leanann neamhord meabhrach 
de bheith ar an othar, agus

  (b) ordú lena chur in ionad an ordaithe athnuachana neamhéagtha i leith an othair go 
ceann tréimhse shonraithe nach faide ná an tréimhse uasta a shonraítear in alt 15(3) 
d’Acht 2001.

 (2) Maidir le hordú athnuachana ionaid, is ordú é in ionad, agus ní ordú é i dteannta, 
an ordaithe athnuachana neamhéagtha agus, chun críocha Acht 2001 agus faoi réir 
fhorálacha an Achta sin, beidh éifeacht leis amhail is dá mb’ordú athnuachana faoi 
alt 15(3) den Acht sin é agus, dá réir sin, beidh feidhm ag ailt 16 go 18 den Acht sin 
maidir leis an ordú athnuachana ionaid agus scoirfidh siad d’fheidhm a bheith acu 
maidir leis an ordú athnuachana neamhéagtha.

 (3) Leanann ordú athnuachana neamhéagtha de bheith i bhfeidhm go dtí—

  (a) go rachaidh an tréimhse dá ndearnadh é in éag,

  (b) go gcúlghairfear é de bhun foráil de chuid Acht 2001,

  (c) go gcuirfear ordú athnuachana ionaid ina ionad, nó

  (d) go rachaidh an tréimhse 5 lá oibre (nó, más infheidhme, 8 lá oibre) dá dtagraítear i 
bhfo-alt (1) in éag,

  cibé acu is túisce a tharlóidh.

Leasú ar alt 15 d’Acht 2001

4. Leasaítear alt 15 d’Acht 2001 tríd an bhfo-alt seo a leanas a chur in ionad fho-alt (3):

 “(3) (a) Féadfar an tréimhse dá dtagraítear i bhfo-alt (1) a fhadú tuilleadh le 
hordú arna dhéanamh ag an síciatraí sainchomhairleach lena mbaineann 
go ceann tréimhse nach faide ná 6 mhí dar tosach an tráth a rachaidh an 
t-ordú athnuachana arna dhéanamh ag an síciatraí faoi fho-alt (2) in éag 
agus ina dhiaidh sin féadfar í a fhadú tuilleadh le hordú arna dhéanamh 
ag an síciatraí go ceann tréimhsí nach faide aon cheann ar leith acu ná 6 
mhí (a ngairtear ‘ordú athnuachana’ de gach ceann de na horduithe sin 
san Acht seo freisin).

  (b) Faoi réir mhíreanna (c) agus (d), féadfaidh othar a bheidh á choinneáil 
nó á coinneáil de bhun aon ordú athnuachana arna dhéanamh faoi mhír 
(a) go ceann tréimhse is faide ná 3 mhí, nó féadfaidh a ionadaí dlíthiúil 
nó a hionadaí dlíthiúil, de réir treoracha ón othar nó ar thionscnamh 
an ionadaí féin, aon iarratas amháin in aghaidh gach tréimhse ordaithe 
athnuachana a dhéanamh chuig an gCoimisiún i leith an ordaithe 
athnuachana sin, i bhfoirm a shonróidh an Coimisiún chun na críche sin, 
chun go ndéanfaidh binse athbhreithniú ar a choinneáil nó a coinneáil 
de réir fhorálacha alt 18.

  (c) Déanfar iarratas dá dtagraítear i mír (b) chuig an gCoimisiún tráth 
nach luaithe ná 3 mhí ón dáta a rinneadh an t-ordú athnuachana lena 
mbaineann faoi mhír (a).

  (d) Chun críoch athbhreithnithe arna dhéanamh de bhun iarratas dá 
dtagraítear i mír (b), léifear fo-alt (1) d’alt 18 amhail is dá ndéanfaí 
mír (a) den fho-alt sin a scriosadh as an bhfo-alt sin agus an mhír seo a 
leanas ina a chur ina hionad:

    ‘(a) más deimhin leis go bhfuil neamhord meabhrach ar an othar, an 
t-ordú a dhaingniú, nó’ ”.

Leasú ar alt 16 d’Acht 2001

5. Leasaítear alt 16 d’Acht 2001, i bhfo-alt (2), tríd an mír seo a leanas a chur isteach i 
ndiaidh mhír (e):

  “(ee) faoi réir alt 15(3)(c) agus (d), go bhfuil sé nó sí i dteideal, de bhua alt 
15(3)(b), iarratas a dhéanamh (nó a chur faoi deara go ndéanfaidh a 
ionadaí dlíthiúil nó a hionadaí dlíthiúil iarratas, de réir treoracha ón 
othar nó ar thionscnamh an ionadaí féin) chuig an gCoimisiún chun go 
ndéanfaidh binse coinneáil an othair a athbhreithniú tuilleadh de réir 
fhorálacha alt 18.”.

Leasú ar alt 17 d’Acht 2001

6. Leasaítear alt 17 d’Acht 2001, i bhfo-alt (1), trí “nó d’iarratas dá dtagraítear in alt 15(3)
(b),” a chur isteach i ndiaidh “nó d’ordú athnuachana,”.

Leasú ar alt 18 d’Acht 2001

7. Leasaítear alt 18 d’Acht 2001 tríd an bhfo-alt seo a leanas a chur in ionad fho-alt (2):

 “(2) Faoi réir fho-alt (4), tabharfar breith faoi fho-alt (1) a luaithe is féidir, ach—

  (a) i gcás ordú glactha isteach nó ordú athnuachana, tráth nach déanaí ná 21 
lá tar éis an t-ordú sin a dhéanamh, nó

  (b) i gcás iarratas dá dtagraítear in alt 15(3)(b), tráth nach déanaí ná 21 lá 
tar éis an dáta a fuair an Coimisiún an t-iarratas.”.

 a.4



6

[2018.][Uimh. 23.]
  

An tAcht Meabhair-Shláinte 
(Orduithe Athnuachana), 2018.

Eisiamh

8. (1) Ní dochar aon ní san Acht seo d’aon cheart ná teideal atá ag othar faoi alt 28 d’Acht 
2001 nó i ndáil leis an alt sin.

 (2) Ní dhéanfaidh aon ní san Acht seo difear d’aon imeachtaí—

  (a) arna dtionscnamh in aon chúirt maidir le bailíocht ordaithe athnuachana nó 
ordaithe a airbheartaíonn a bheith ina ordú athnuachana i gcás gur tionscnaíodh na 
himeachtaí sin roimh thosach feidhme an ailt seo, nó

  (b) faoi alt 19 d’Acht 2001.

Gearrtheideal, comhlua, forléiriú agus tosach feidhme

9. (1) Féadfar an tAcht Meabhair-Shláinte (Orduithe Athnuachana), 2018 a ghairm den Acht 
seo.

 (2) Féadfar na hAchtanna Meabhair-Shláinte, 2001 go 2018 a ghairm de na hAchtanna 
Meabhair-Shláinte, 2001 go 2009, den Acht Meabhair-Shláinte (Leasú), 2018 agus den 
Acht seo le chéile agus forléireofar le chéile iad mar aon ní amháin.

 (3) Tiocfaidh an tAcht seo i ngníomh cibé lá nó laethanta a cheapfaidh an tAire le hordú 
nó le horduithe i gcoitinne nó faoi threoir aon chríoch nó foráil áirithe, agus féadfar 
laethanta éagsúla a cheapadh amhlaidh chun críoch éagsúil nó le haghaidh forálacha 
éagsúla.

